
卷之一

凝齋集。上下共二卷。卽吾外從兄李公諱喜之字士復遺稿也。公天資瑩潔。慧悟絶人。

纔解語。已能作詩句驚人。七八歲。詞藻翩翩。讀古文聱牙者。沛然無疑碍。世目之以

神童。九歲。遭家難。流離畏約。不能大肆力充其才。此足爲千古之恨。然卽其所已造。

詩則淸警雅健。深得盛唐遺韻。文則小篇精切。大篇疎宕。俯仰反復。波瀾生色。宛是

六一翁典刑。嗚呼。以公之文章地閥。使之早通文籍。翺翔於鑾坡鳳池之間。則所謂華

國之業。登壇之盟。非公而更誰人也。惜乎。時命不偶。奇禍相仍。殘編斷簡。湮沒掩

翳。身後之所傳示者。若是寂寥。嗚呼悲夫。吾先子。於吾姑母。有天倫至愛。以公之

齒。比提携婉戀。實有父子兄弟之情。而每稱公志尙之高邁。制行之純篤。有非衰世人

物。公叔父疎齋相公。許以家庭間知己。有大事必咨。嘗曰人知吾姪之能文。而不知其

經世才優。然則文章二字。亦豈足以盡公之有哉。嗚呼。幼余幸而及見公。尙想其形貌

淸癯。襟韻飄灑。詩酒之會。矢口成章。璣珠錯落。四座閣筆。若余之歆動慕仰。眞不

啻天上人也。今公嗣子文祥。收拾佚藁。猥屬弁卷之文。滄桑百變。殘疾獨留。後死之

責。不敢以不文辭。略爲之叙述如右。若公遘禍顚末。此是辛壬誣案。泚筆欲書。掩抑

不忍詳。退漁子金公鎭商哭公詩。有曰死乃大關無怖色。孽非己作不思逃。文章藝術元

餘事。末節能追烈士高。嗚呼。此足以知公之死矣。後之修黨錮之傳者。必與定策諸賢

牽連同書。以白其存社殉國之忠。覽斯集者。尙可以考其世而悲其志也夫。

崇禎三丙申元月日。崇政大夫。原任吏曹判書。兼判義禁府事。知經筵事。弘文館提學。

知春秋館同知成均館事。世孫左賓客嘉林趙明鼎。謹序。

